Poštovani,
praksa i iskustvo zemalja koje su uspješno prošle svoj tranzicijski put i dobile status članica EU pokazuje da niti jedno društvo pa samim tim niti jedna politika ili strategija ne može projicirati niti ostvariti dinamičan i prosperitetan razvoj bez pozicioniranja nauke i tehnologije unutar prioriteta svih drugih sektorskih politika jer se jedino na takav način, dakle na modelu razvoja društva baziranog na znanju i tradicionalnim vrijednostima, može očekivati vizionarski i efikasan razvojni put naše države, Bosne i Hercegovine.
Zbog toga Drugi Kongres bosanskoherecegovačkih naučnika iz zemlje i svijeta predstavlja logičan nastavak namjera iskazanih u Deklaraciji sa  Prvoga Kongresa, koja jasno definira bazne smjernice djelovanja bosanskohercegovačke  naučne javnosti:
· razumijevanje da je znanje kao nematerijalni proizvod postalo najdragocjenija roba i da je prepoznavanje i priznavanje naučnih zbivanja na globalnom planu postalo mjera svijesti i odgovornosti za vlastitu sudbinu te

· da se privredni i društveni razvoj Bosne i Hercegovine može realno obezbjediti samo izgradnjom nove, otvorene i međunarodno konkurentne privrede Bosne i Hercegovine, koja samo kao takva može učestvovati u kompleksnim procesima globalizacije;
Naravno, jasno je da je uspješan razvoj jednoga društva u direktnoj korelaciji sa stepenom njegove organiziranosti, kvalitetom njegovih ljudskih resursa, aktuelnošću i originalnošću istraživačkih procesa, i prije svega, sinergijskom aspektu djelovanja.
Konačnim uspostavljanjem i stavljanjem u funkciju gore pomenutih vrijednosti, a što je i suštinski cilj daljeg naučnog, ekonomskog, kulturnog, političkog i ukupnog razvoja Bosne i Hercegovine, stvoriće se okvir koji će generirati prosperitet zasnovan na znanju i produktivnosti. Preduvjet tako definiranom procesu razvoja jeste dalja izgradnja i modernizacija institucija, aktivno uključivanje u evropske istraživačke projekte kao i transfer znanja i iskustava na način da budemo aktivni sudionici, a ne samo aplikanti novih tehnologija.
To bi, kada govorimo o ciljevima Drugoga Kongresa ili uopće o daljem razvoju nauke u Bosni i Hercegovini, značilo urgentnu i plansku „upotrebu znanja" odnosno urgentno povećanje istraživačkih kapaciteta, broja istraživača i kvalitete istraživanja, uključivanje bosanskoherecegovačkih naučnika kako iz zemlje tako (i posebno) iz inostranstva u sistem obrazovanja i nauke, aplikativno povezivanje naučnoistraživačkih procesa i privrednog razvoja i konačno, a možda u ovome trenutku razvoja BiH i najvažnije, definiranje finansijskih instrumenata koji će omogućiti kvalitetno finansiranje sistema obrazovanja i naučnoistraživačkih procesa kao „condicio sine qua non" općeg prosperiteta i garancije za priključivanje EU.
Sigurni smo da će ovaj, Drugi Kongres bosanskohercegovačkih naučnika iz zemlje i svijeta, najjasnije i pokazati i dokazati ozbiljnost namjera bh naučnika da pozicioniraju BiH kao aktivnu i ravnopravnu članicu regionalnog, evropskog i svjetskog naučnog prostora.
S poštovanjem,
Predsjednik organizacionog odbora

    doc.dr Denis Zvizdić, d.i.a.
